RELACION
PËR PROJEKTLIGJIN

“PËR
DISA SHTESA DHE NDRYSHIME NË LIGJIN NR. 26/2019 “PËR SHËRBIMIN PËRMBARIMOR GJYQËSOR PRIVAT”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektakti i propozuar ka si qëllim rregullimin e disa parashikimeve ligjore të cilat kanë sjellë problematika gjatë kontrollit të veprimtarisë së përmbaruesve gjyqësorë privat nga struktura përgjegjëse e Ministrisë së Drejtësisë. Po ashtu, ndërmarrja e iniciativës ligjore është diktuar edhe nga propozime të përcjella nga ana e Dhomës Kombëtare të Përmbaruesve Gjyqësorë Privat, të cilat janë vlerësuar të drejta dhe që kërkojnë domosdoshmërisht ndërhyrjen në ligjin nr.26/2019.
Përmes projektaktit të propozuar synohet të rregullohen çështje që lidhen me procedimin disiplinor të përmbaruesit gjyqësor privat, duke qartësuar kriteret që duhet të mbahen në konsideratë në caktimin e masave disiplinore, si dhe llojet e këtyre masave.
Objektivat kryesorë që synohet të arrihen përmes kësaj nisme lidhen me qartësimin e rregullave lidhur me zëvendësimin e përmbaruesit që i është pezulluar apo hequr licenca, si dhe të masave disiplinore dhe organeve përgjegjëse për dhënien e tyre.
II.VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.
Hartimi dhe miratimi i këtij projektakti nuk është parashikuar në Programin e Përgjithshëm Analitik të Projektakteve, miratuar me VKM-në nr. 790, datë 28.12.2023 “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2024”, por vjen si rezultat i domosdoshmërisë për zgjidhjen e problematikave që janë hasur në praktikë.
III.	ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT DHE EFEKTET E PRITSHME
Me ligjin nr. 26/2019 “Për shërbimin përmbarimor gjyqësor privat” u miratuan rregullat mbi mënyrën e organizimit dhe të funksionimit të Shërbimit Përmbarimor Gjyqësor Privat, kushtet që duhet të përmbushin individët për të ushtruar detyrën e përmbaruesit gjyqësor privat, statusin, masat disiplinore, detyrat, përgjegjësitë, rregullat e caktimit të tarifave, si dhe marrëdhëniet me institucionet shtetërore dhe me subjektet e tjera publike dhe private. Bazuar në këtë ligj dhe aktet nënligjore të miratuara në zbatim të tij është organizuar dhe funksionon shërbimi përmbarimor gjyqësor privat, veprimtari e cila mbikëqyret nga Ministria e Drejtësisë dhe Dhoma Kombëtare e Përmbaruesve Gjyqësor Privatë.
Në kuadër të monitorimit të kësaj veprimtarie, nga struktura përgjegjëse në Ministrinë e Drejtësisë dhe Dhoma janë evidentuar disa çështje që kanë sjellë problematikë në praktikë, të cilat lidhen kryesisht me eksperiencën e ndihmës përmbaruesve si kriter për t’u licencuar si përmbarues, zëvendësimit të përmbaruesit gjyqësor privat në rastin kur i hiqet apo pezullohet licenca dhe dorëzimit prej tij të vulës personale, mjetit të identifikimit profesional ose të arkivit, si dhe masat disiplinore, organet që i japin këto masa dhe kriteret që duhet të mbahen në konsideratë për dhënien e masave.
Përmes projektaktit të propozuar synohet të rregullohen nga pikëpamja ligjore situatat problematike që kanë krijuar dispozitat në fuqi apo mungesa e rregullimeve specifike dhe në këtë mënyrë sigurohet mbarëvajtja e veprimtarisë përmbarimore gjyqësore private duke garantuar një shërbim më të mirë edhe për qytetarët.
1. Në nenin 14, është kryer edhe një saktësim në shkronjën “a”, të pikës 1, në lidhje me rastet e heqjes së licencës, pasi heqja e licencës si masë disiplinore, në përputhje me jepet vetëm me vendim të Bordit Disiplinor, ndërsa urdhri i Ministrit të Drejtësisë në këto raste, lidhet me ekzekutimin e vendimit të dhënë nga Komisioni Disiplinor, sipas parashikimeve të nenit 81 të ligjit.
Gjithashtu, në kushtet që në ligj janë unifikuar masat disiplinore me ato të parashikimeve sipas ligjit nr. 110/2018 “Për noterinë”, të ndryshuar, është shtuar edhe shkronja ç/1, në këtë pikë për të përcaktuar se ministri jep masat disiplinore sipas shkronjave “a”, “b”, “c” dhe “ç”, të nenit 85 të këtij ligji.
2. Dhoma ka propozuar që nenin 16, shkronja  “d”, të ligjit të ndryshohet kriteri i kohëzgjatjes së marrëdhënies së punës me kohë të plotë që duhet të plotësojë individi për t’u licencuar si përmbarues gjyqësor privat, nga 2 vite në 3 muaj. Ky propozim është pranuar pjesërisht dhe kjo periudhë është shkurtuar në 1 vit,  pasi eksperienca 3 mujore si ndihmëspërmbarues është shumë e shkurtër për të arritur qëllimin e aftësimit të një personi që të kryejë detyrën e përmbaruesit gjyqësor privat. 
3. Në nenin 27 janë parashikuar ndryshime në pikën 1 dhe në shkronjën “a” të saj, duke i unifikuar ato me parashikime e ligjit nr. 110/2018 “Për noterinë” i ndryshuar.  Kjo pasi pezullimi sipas këtij rasti nuk mund të lihet në diskrecionin e institucionit dhe mund të përbëjë shkak për abuzim dhe standart të dyfishtë. Nga ana tjetër, përmbaruesi nuk mund të ushtrojë detyrën nëse ndaj tij janë caktuar masa sigurimi personal të arrestit. 
4. Neni 43 parashikohet të ndryshohet tërësisht. Gjithë qëllimi i ndërhyrjes është për të adresuar situatën e deritanishme me të cilën është përballur Ministria e Drejtësisë, që ka hequr licenca dhe çregjistruar përmbarues gjyqësorë nga Regjistri i Përmbaruesve, ndërkohë që nuk ka arritur në asnjë prej këtyre rasteve të marrë në dorëzim dosjet/çështjet aktive dhe arkivin e tyre përmbarimor, duke shkaktuar pasoja të rënda tek palët e këtyre proceseve përmbarimore, si në rastin e debitorëve (sekuestro të mbetura efektive) ashtu edhe të kreditorëve, të cilëve u janë cenuar interesat me mosvijimin e veprimeve procedurale të lëna në mes, apo rifillimin e tyre nga subjektet përmbarimore që janë aktive.
Kjo situatë është tepër problematike dhe i shkakton dëm direkt për qytetarët që kanë dosjet për ekzekutim pranë këtyre përmbaruesve. Ndaj, deri më sot, mekanizmi që e konsideron urdhrin e ministrit për heqjen e licencës si titull ekzekutiv, që do të duhet të vihet në ekzekutim po nga shërbimi përmbarimor (shtetëror) për të marrë dosjet dhe arkivat në dorëzim në këto raste, nuk është as efektiv, as i mjaftueshëm. 
Këto raste duhet të adresohen përmes rrugës ligjore penale. Kushdo që nuk pranon të dorëzojë vulën, dokumentin identifikues të përmbaruesit, dosjet dhe arkivin, do të duhet të përballet me përgjegjësinë penale dhe organet e rendit publik që sigurojnë marrjen e dokumentacionit përmbarimor, forcërisht. Nisur nga problematikat e konstatuara  me herët, pas heqjes/pezullimit të certifikatës së ushtrimit të veprimtarisë përmbarimore gjyqësore private, faktin që rezulton që për  katër përmbarues ndaj të cilëve është marrë masa e heqjes së certifikatës  së ushtrimit të veprimtarisë përmbarimore gjyqësore private dhe asnjëri nuk ka dorëzuar akoma arkivin, si dhe faktin që dosjet përmbarimore janë tepër voluminoze për tu administruar nga struktura përgjegjëse apo sektori i arkivë/protokollit. 
Në këto kushte, është unifikuar edhe kjo çështje me parashikimet e ligjit për noterinë. Çështjet përmbarimore të papërfunduara, mjeti i identifikimit profesional dhe regjistri i çështjeve përmbarimore do të merren në dorëzim nga personi i autorizuar nga Ministri i Drejtësisë dhe një përfaqësues i Dhomës dhe do t’i dorëzohen përmbaruesit gjyqësor zëvendësues. Në rastin e çregjistrimit nga regjistrat e përmbaruesve gjyqësorë privatë, dorëzohet edhe arkivi i krijuar prej fillimit të veprimtarisë. Ndërkohë dokumentet e arkivës së përmbaruesit gjyqësor privat të cilit i hiqet licenca, të cilat nuk janë pjesë e çështjeve përmbarimore të papërfunduara administrohen nga fondkrijuesi i saj dhe ruhet e dorëzohet në Arkivin Qendror Shtetëror nga përmbaruesi gjyqësor privat sipas ligjit nr. 9154, datë 06.11.2003 “Për arkivat”, i ndryshuar.
[bookmark: _GoBack]5. Për të garantuar zëvendësimin në kohë të përmbaruesit privat që i hiqet licenca apo i cili pezullohet nga ushtrimi i profesionit, parashikohen disa ndryshime që kryhen në nenin 48, ku përcaktohet një mekanizëm që parashikon se në rast se Dhoma nuk vë në dispozicion listën, ministri i Drejtësisë shpall thirrjen për shprehje interesi për t’u caktuar përmbarues gjyqësor privat zëvendësues dhe më pas harton e miraton listën e përmbaruesve gjyqësorë privatë zëvendësues. Në këtë mënyrë, garantohet që nëse ministri nuk e ka listën e përmbaruesve gjyqësor privatë zëvendësues dhe si pasojë nuk mund të caktojë një të tillë, të hartojë vetë një listë të tillë përmes procedurës së kryer prej tij. Nga ana tjetër, në rast se edhe kjo listë nuk do të mund të hartohet për shkaqe të ndryshme si mungesa e shprehjeve të interesit, mospërmbushja e kushteve për t’u futur në listë, etj., ministri do të ketë të drejtën që të caktojë një përmbarues gjyqësor shtetëror zëvendësues, nga lista e vënë në dispozicion nga Drejtoria e Përgjithshme e Përmbarimit. 
Në këtë mënyrë, garantohet që në çdo rast të caktohet si përmbarues zëvendësues një përmbarues privat dhe në raste përjashtimore, ai të caktohet nga radhët e përmbaruesve shtetërore, duke mbajtur në konsideratë interesin publik, si dhe të drejtat dhe interesat legjitime të palëve kreditore e debitore.
6. Në të njëjtën linjë me ndryshime që kryhen në ligjin për noterinë, janë parashikuar edhe ndryshime nenin 58, duke parashikuar shtimin e një pike sipas së cilës përjashtimisht, ministri i Drejtësisë, urdhëron fillimin e procedimit disiplinor menjëherë, në rastet kur konstatohet se shkelja është flagrante, haptazi e paligjshme ose e përsëritur. Fillimi i procedimit disiplinor ndaj përmbaruesit sipas kësaj pike, nënkupton përfundimin e procesit të kontrollit vetëm për shkeljen e pretenduar.
Ky ndryshim është kryer me qëllim saktësimin dhe krijimin e një ndarje të qartë midis dy veprimtarive mbikëqyrëse që ushtron Ministri i Drejtësisë. Kontrolli fillon në bazë të parashikimeve të nenit 58 dhe jo domosdoshmërish prej tij mund të identifikohen shkelje të ligjit, pasi në përfundim të kontrollit, mund të arrihet në konkluzionin se përmbaruesi nuk ka kryer shkelje të ligjit, mund të evidentohen mangësi për të cilat përmbaruesi urdhërohet që të korrigjojë shkeljet brenda një periudhe kohore të përcaktuar nga ministri i Drejtësisë ose mund të arrihet në përfundimin se ka të dhëna të mjaftueshme se janë kryer mangësitë e konstatuara mund të përbëjnë shkelje disiplinore. 
Bazuar në rastin e fundit, duhet të niset procedura e hetimit disiplinor. Megjithatë, në kuptim të hapave proceduralë, duhet që fillimisht të përmbyllet kontrolli dhe më pas të iniciohet hetimi disiplinor. Megjithatë, për të ruajtur eficencën e burimeve dhe efikasitetin e procesit, është shtuar pika 5/1, sipas së cilës parashikohet një përjashtim nga rregulli i mësipërm. Sipas kësaj pike, përjashtimisht, ministri i Drejtësisë, urdhëron fillimin e procedimit disiplinor menjëherë, në rastet kur konstatohet se shkelja është flagrante, haptazi e paligjshme ose e përsëritur. Fillimi i procedimit disiplinor ndaj përmbaruesit sipas kësaj pike, nënkupton përfundimin e procesit të kontrollit vetëm për shkeljen e pretenduar.
Kjo pikë nënkupton se mund të zhvillohen paralelisht, procedura e kontrollit dhe procedura e hetimit për shkeljen disiplinore. Kjo për shkak së gjatë inspektimit, mund të evidentohen shkelje të cilat janë flagrante, haptazi të paligjshme ose të përsëritura, të cilat evidentohen aty për aty se përbëjnë shkelje disiplinore. Në këto raste, kontrolli mund të vazhdojë për të kontrolluar pjesën tjetër të veprimtarisë së përmbaruesit privat, ndërsa vetëm për shkeljen e pretenduar flagrante, haptazi të paligjshme ose të përsëritur, fillimi i hetimit disiplinor sipas kësaj pike, nënkupton përfundimin automatik të procesit të kontrollit.
[bookmark: _Hlk179382345]7. Më tej, me qëllim harmonizimin e dispozitave në përputhje me kompetencat e secilit organ për të dhënë masat disiplinore, është parashikuar ndryshimi i pikës 2, të nenit 61. Sipas pikës së ndryshuar. Ministri, brenda gjashtë muajve nga dita e marrjes së vendimit për fillimin e hetimit, fillon procedimin disiplinor duke i paraqitur Komisionit Disiplinor raportin e hetimit ose merr vendim për mbylljen e hetimit. Në rastet e parashikuara nga shkronjat “a”, “b”, “c” dhe “ç”, të pikës 2, të nenit 85 të këtij ligji vendos vetë nëse është kryer shkelje dhe jep masën disiplinore përkatëse ose merr vendim për mbylljen e hetimit. E njëjta logjikë është ndjekur edhe në ndryshimet që kryhen në nenin 71, duke shtuar pikën 1/1 dhe ndryshimin e nenit 82.
8. Në ligj është parashikuar shtimi i nenit 73/1, përmes së cilit përcaktohen rastet e shkarkimit të anëtarëve të Komisionit Disiplinor në mënyrë që të garantohet pavarësia e tyre, duke kufizuar diskrecionin e organeve prej të cilëve zgjidhen, në shkarkimin e tyre. Në këtë mënyrë sigurohet rritja e paanshmërisë në ushtrimin e funksioneve të anëtarëve. Sipas ndërhyrjes së parashikuar në projektligj, anëtarët e shkarkohen nga ana e organit prej të cilit zgjidhen në rast se kryejnë veprime, mosveprime ose sjellje:
a) në kundërshtim me dispozitat ligjore ose nënligjore në fuqi; 
b) në kundërshtim me rregullat e etikës që zbatohen në organin prej të cilit zgjidhen;
c) që sjellin mospërmbushje të pajustifikuar ose të përsëritur të funksioneve;
ç) që sjellin vonesa të përsëritura ose pasoja të rënda apo zvarritje të veprimeve dhe/ose akteve procedurale;
d) që përbëjnë mungesë të pajustifikuar në detyrë, sipas parashikimeve të këtij ligji; 
dh) që sjellin pengimin e Komisionit, Ministrit të Drejtësisë apo çdo organi tjetër publik në kryerjen e funksioneve, sipas legjislacionit në fuqi.
e) që diskreditojnë pozitën dhe figurën e anëtarit të Komisionit Disiplinor ose cenojnë figurën dhe integritetin e profesionit të përmbaruesit gjyqësorë privat.
Gjithashtu, në këtë nen janë parashikuar edhe rastet për pezullimin e tyre. Konkretisht, pezullimi vendoset në rast se vazhdimi i ushtrimit të detyrës prej anëtarit dëmton rezultatin e hetimit administritativ mbi kryerjen e veprimeve, mosveprimeve ose sjelljeve që përbëjnë shkak për shkarkimin sipas pikës 1 të këtij neni, pengon konkluzionin e tij të drejtë ose të rregullt, diskrediton pozitën dhe figurën e anëtarit të Komisionit Disiplinor ose cenon figurën dhe integritetin e profesionit të përmbaruesit gjyqësorë privat.

9. Duke unifikuar parashikimet e këtij ligji me ato të noterisë, bëhen edhe ndryshimet përkatëse nenin 81, duke parashikuar që afati 1 mujor për ekzekutimin e vendimeve për masat disiplinore, të kryhet brenda 1 muaj për të gjitha masat disiplinore të dhëna nga ministri. Gjithashtu, në funksion të unifikimit të dispozitave shfuqizohet edhe pika 3 e nenit 81.

10. Në nenin 83, përcaktohen regjistrimi dhe afatet e shuarjes së masave disiplinore duke i unifikuar ato me afatet e ligjit për noterinë.

11. Ndërhyrja në nenin 85, synon saktësimin e situatave të konstatuara nga grupet e kontrollit, ku në shumë raste janë ndeshur me veprime përmbarimore jashtë afatit për tu konsideruar në kuadër të hetimit apo procedimit disiplinor. Në pikën 3, të nenit 58 të këtij ligji, përcaktohet detyrimi i Ministrit të Drejtësisë për kryerjen e kontrollit të veprimtarisë përmbarimore gjyqësore private çdo katër vjet, ndërkohë që parashikimi i pikës 2 të nenit 85 të po këtij ligji, parashikon një afat prej dy vitesh për të konsideruar veprimet përmbarimore në kuadër të procedimit disiplinor. Ndërhyrja  në pikën 3 të këtij neni, synon investimin e komisionit Disiplinor vetëm për shkelje të rënda të konstatuara gjatë kontrollit të veprimtarisë përmbarimore, si dhe rritjen e rolit institucional në përmbushje të funksioneve të kontrollit.

Sa i përket këtij propozimi, u morën në vlerësim dispozitat mbi procedimin disiplinor në ligjin nr.26/2019, sipas të cilave hetimi disiplinor zhvillohet nga ministri, i cili në përfundim të hetimit vendos fillimin e procedimit disiplinor duke dërguar raportin e hetimit pranë Komisionit Disiplinor ose mbyll hetimin kur vlerëson se nuk ka shkelje. Duke iu referuar propozimit të strukturës përgjegjëse për dhënien e disa masave disiplinore nga ministri, u shqyrtuan edhe modele të legjislacioneve të vendeve të tjera mbi llojet e masave disiplinore që jepen ndaj përmbaruesve gjyqësorë privatë. Në legjislacionin e Lituanisë, Bullgarisë, Belgjikës dhe Kosovës gjenden të parashikuara edhe masa të tjera disiplinore përveç atyre të parashikuara në ligjin nr. 26/2019, siç është vërejtja apo paralajmërimi.

Duke pasur në konsideratë se aktualisht Ministria e Drejtësisë është duke propozuar  ndërhyrje në ligjin nr. 110/2018 “Për noterinë”, i ndryshuar, vlerësohet të ruhet një sistem i unifikuar masash disiplinore për këto profesione të rregulluara. Rrjedhimisht, u pasqyruan në projektligj ndryshimet në masat disiplinore që jepen ndaj përmbaruesit gjyqësor privat, duke përcaktuar se një pjesë e tyre jepen nga ministri i Drejtësisë.

Më tej, janë parashikuar ndryshime në pikën 3, të nenit 85 i cili parashikon në mënyrë më të detajuar kriteret mbi bazën e të cilave individualizohet se cila masë disiplinore duhet të jepet për shkeljen përkatëse. Në formulimin e kësaj dispozite janë marrë në konsideratë parashikimet e Rregullores (BE) 2016/679 e Parlamentit Evropian dhe e Këshillit e datës 27 prill 2016 mbi mbrojtjen e personave fizikë në lidhje me përpunimin e të dhënave personale dhe për lëvizjen e lirë të këtyre të dhënave dhe shfuqizimin e Direktivës 95/46/EC (në vijim “GDPR”), si një praktikë dhe standard europian në përcaktimin e sanksioneve, duke i përshtatur ato në mënyrën e duhur për t’u zbatuar në veprimtarinë përmbarimore. 

Këto kritere i shërbejnë më së miri Ministrit të Drejtësisë për të individualizuar një masë disiplinore të drejtë dhe proporcionale me shkeljen, në rastet kur masa disiplinore jepet prej tij. Nga ana tjetër,  këto kritere shërbejnë për të argumentuar më së miri propozimin e Ministrit të Drejtësisë që i dërgohet Komisionit Disiplinor, për masën që vlerëson se duhet të merret (pezullim ose heqje licence) dhe njëkohësisht edhe për argumentimin e masës që Komisioni Disiplinor vendos.

Gjithashtu në ligj janë unifikuar edhe afatit të parashkrimit të masave, dhënia e disa masave kumulative, si dhe kompetencat për dhënien e masave nga Komisioni Disiplinor në përputhje me parashikimet e ligjit për noterinë. 

IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI 
Ky projektakt është hartuar në mbështetje të neneve 78, 81, pika 1 dhe 83, pika 1 të Kushtetutës së Republikës së Shqipërisë.
V.VLERËSIMI I SHKALLËS SË PËRAFRIMIT ME ACQUIS E BASHKIMIT EUROPIAN  (PËR PROJEKTAKET NORMATIVE)
Ky projektligj nuk synon përafrim me aktet e Bashkimit Evropian.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Ky projektligj përmban 15 nene, përmbajtja e të cilave shpjegohet si vijon:

Në nenin 1, parashikohet ndryshimi i nenit 14 të ligjit nr.26/2019 me qëllim parashikimin si përgjegjësi e ministrit të Drejtësisë dhënien e masave disiplinore të caktuara. Kjo përgjegjësi vjen në përputhje me kërkesën e strukturës përgjegjëse për monitorimin e veprimtarisë përmbarimore private si domosdoshmëri e praktikës për të mos angazhuar Komisionin Disiplinor për shkelje jo shumë të rënda, por edhe duke pasur në konsideratë harmonizimin në këtë aspekt me trajtimin e profesioneve të tjera të rregulluara siç janë noterët.
Në nenin 2, parashikohet ndryshimi i nenit 16 të ligjit nr.26/2019, me qëllim caktimin si kriter të një eksperience 1 vjeçare si ndihmës përmbarues për licencimin e një subjekti si përmbarues gjyqësor privat. Me ligjin aktual ky kriter lidhet me një eksperiencë 2 vjeçare, e cila duke pasur në konsideratë edhe trajnimin fillestar të detyrueshëm vlerësohet se tejkalon qëllimin e aftësimit profesional të personit, por kthehet në një kosto dhe barrë në aspektin e kohës së shpenzuar deri në momentin e dhënies së të drejtës për ushtrimin e profesionit.  
Në nenin 3, parashikohet ndryshimi i nenit 27 të ligjit, me qëllim shmangien e diskrecionit të tepruar në përputhje me Udhëzimin nr.6, datë 29.04.2022 të Ministrit të Drejtësisë “Për përcaktimin e metodologjisë së unifikuar për hartimin e akteve normative”, si dhe rishikimin e shkaqeve për të cilat mund të vendoset pezullimi i përmbaruesit.

Në nenin 4, parashikohet ndryshimi i nenit 43 të ligjit nr.26/2019 me qëllim qartësimin e procedurës që duhet të ndiqet për zëvendësimin e përmbaruesit gjyqësor privat të cilit i është pezulluar apo hequr licenca. Ky ndryshim është parë si domosdoshmëri nisur nga problematikat e konstatuara më herët, të cilat lidhen me faktin se pavarësisht heqjes apo pezullimit të certifikatës së ushtrimit të veprimtarisë përmbarimore gjyqësore private, përmbaruesit gjyqësorë nuk kanë dorëzuar ende arkivin, si dhe faktin se dosjet përmbarimore janë tepër voluminoze për tu administruar nga struktura përgjegjëse apo sektori i arkiv/protokollit.

Në nenin 5, parashikohet ndryshimi i nenit 48 të ligjit nr.26/2019 me qëllim qartësimin e procedurës së caktimit të një përmbaruesi gjyqësor privat zëvendësues. Ky qartësim është i domosdoshëm për të shmangur vonesën në ekzekutimin e titujve ekzekutivë.

Në nenin 6, 7, 8, 10 dhe 11 parashikohen ndryshime të domosdoshme të dispozitave në kushtet kur është shtuar mundësia e ministrit për të dhënë masa disiplinore për shkelje që nuk janë shumë të rënda dhe nuk sjellin pezullimin apo heqjen e licencës.
Në nenin 9, parashikohet shtimi i disa dispozitave që lidhen me përgjegjësinë e anëtarëve të Komisionit Disiplinor kur konstatohen shkelje të kryera prej tyre dhe që lidhen me ushtrimin e detyrës si anëtar i komisionit, si dhe me shkelje jashtë ushtrimit të funksionit, por që ndikojnë apo lidhen me veprimtarinë e tij. Gjithashtu, në këto dispozita është përcaktuar edhe procedura disiplinore, sipas së cilës shkeljet disiplinore të anëtarit të Komisionit Disiplinor hetohen nga organi nga i cili është zgjedhur anëtari. Këto dispozita janë vlerësuar të domosdoshme duke patur në konsideratë përgjegjshmërinë që duhet të kenë anëtarët e Komisionit Disiplinor në raport me vendimet që ata marrin.
Në nenin 12, parashikohet ndryshimi i nenit 83 të ligjit nr.26/2019, me qëllim harmonizimin dhe pasqyrimin e të gjitha llojeve të masave disiplinore sipas projektligjit të propozuar në rregullat që lidhen me fshirjen e tyre nga regjistri.
Në nenin 13, parashikohet ndryshimi i nenit 85 të ligjit nr.26/2019, duke shtuar llojet e masave disiplinore që mund të jepen ndaj përmbaruesve gjyqësorë privatë. Një gjë e tillë është bazuar në modele të legjislacioneve të vendeve të tjera mbi llojet e masave disiplinore që jepen ndaj përmbaruesve gjyqësorë privatë. Në legjislacionin e Lituanisë, Bullgarisë, Belgjikës dhe Kosovës gjenden të parashikuara edhe masa të tjera disiplinore përveç atyre të parashikuara në ligjin nr.26/2019, siç është vërejtja apo paralajmërimi.
Duke pasur në konsideratë edhe parashikimet e ligjit nr.110/2018 “Për noterinë”, i ndryshuar, i cili rregullon një profesion tjetër të rregulluar, veprimtaria e të cilit mbikëqyret nga Ministria e Drejtësisë, vlerësohet të ruhet një sistem i unifikuar masash disiplinore për këto profesione të rregulluara. 

Në nenin 14 parashikohet ndryshimi i nenit 86 me qëllim harmonizimin e parashikimeve aktuale me të drejtën e ministrit për të dhënë masa disiplinore, sipas projektligjit të propozuar.

Në nenin 15, parashikohet se projektakti hyn në fuqi 15 ditë pas botimit në Fletoren Zyrtare.
VII.	INSTITUCIONET DHE ORGANET QË NGARKOHEN PËR ZBATIMIN E AKTIT

Institucionet dhe organet që ngarkohen për zbatimin e aktit janë Ministria e Drejtësisë dhe Dhoma Kombëtare e Përmbaruesve Gjyqësorë Privatë.
VIII.	PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT  
Ky projektakt është hartuar nga Ministria e Drejtësisë, në vijim të propozimeve të Dhomës Kombëtare të Përmbaruesve Gjyqësorë Privatë.
IX.	RAPORTI I VLERËSIMIT TË ARDHURAVE DHE  SHPENZIMEVE BUXHETORE
Ky projektakt nuk shoqërohet me efekte financiare. 


MINISTRI

Ulsi Manja

